
        
            
                
            
        

    
	Ж. ЛХАНААСҮРЭН

	 

	УСТАЙ ЧУЛУУ

	(Өгүүллэгүүд)

	 

	“БНМАУ. Ардын боловсролын яамны хэвлэл” Улаанбаатар хотноо 1972 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	Дэгдээхэйг «аварсан нь»

	 

	Ээж нь дэлгүүрээс тоглоом авч Баяр хүүдээ өгөв.

	Тэр нь торон дотор байгаа дэгдээхий рүү мярааж байгаа муурын дүрстэй, үлээдэг тоглоом байлаа. Баяр сонирхон үлээж байснаа юм бодон, хэсэг суулаа. Тоглоомоо үлээхэд муураас айн чичирч, шулганан жиргэх дэгдээхий өрөвдөлтэй нь аргагүй дуугарах шиг санагджээ. Тэр өдөр Баяр урьдын адил айлын хүүхэдтэй бөмбөг өшиглөж тоглосонгүй, ээжийнхээ өгсөн тоглоомыг тоглоомынхоо буланд хийчхээд орон дээрээ гэдрэг харан хэвтлээ.

	Гэнэт нэг юм санасан бололтой түргэн босож, алх олж тоглоомоо барин гадагш гараад чулуун дээр тавьж дэгдээхий рүү мяраагч муурыг алхаар цохилоо. Сая л санаа нь амарч, хөөр баяр болсоор гэртээ ороод

	— Ээж ээ! Би муурыг нь алчихлаа гэхэд

	— Яаж байгаа юм бэ! Тоглоом эвдээд гэж зэмлэв.

	— Тэр чинь муухай муур байна шүү дээ. Энэ хөөрхөн дэгдээхийг барьж идэх гээд болохгүй юм. Одоо бол тэгэхгүй болсон гээд тоглоомоо үлээхэд «айх аюулгүй» болсон хөөрхөн дэгдээхий дураар цэнгэн жиргэх шиг сонсогджээ.

	Баярхүү эвдэрхий муураа бас өрөвдөн эвлүүлж, бүтэн болгож аваад:

	— Чи дэгдээхийд минь ойртож болохгүй шүү! гэж захин захисаар хоймрын авдар дээр зөөлөн тавив. Гэвч тэр нь нөгөөх дэгдээхийг хараад л байх шиг Баяр хүүд санагдсаар байлаа.


Хөхөө

	 

	Надад тоглоомын хөхөө бий. Үлээхээр донгодно. Ус хийж байгаад үлээхээр олон шувуудын жиргээ сонсогдоно. Цэцэрлэгт зугаалж, хөгжилтэй тоглоомоо үлээхэд хөөрхөн болжмор хөөрөн баясаж энд тэндгүй шулганалдана. Манай айлын хүүхдүүд надтай өрсөлдөх сөн гэсэндээ зарим нь «хөхөө авч аль!» гэж аав, ээжээсээ шална. Харин тэр тоглоом дэлгүүрт гарахгүй байлаа.

	Сүүлдээ миний хөхөөг үлээж тоглох гэсэн хүүхдүүд ирдэг боллоо. Би нөхдөөсөө харамлаж чаддаггүй байв. Дугуйгаа харамладаг Болд хүртэл миний хөхөөгөөр тоглох гэж аав ээжээсээ нууж дугуйгаа унуулдаг болов.

	Зуны дэлгэр цаг манайхан зусланд гарцгаав. Зуслан маань яг ой дотор байв. Өнгө өнгийн цэцэг түүж эрээн цоохор, ганган эрвээхийтэй хөөцөлдөж, өдөржин тоглох юутай зугаатай. Биднийг хаана л явна тоглоомон хөхөө хэн нэгний аманд юм уу, халааснаас салдаггүй байв. Нэг өдөр биднийг гэрээ мартталаа тоглож байтал хажууханд минь гэнэт

	— Гүггүү, гүггүү, гүггүү! гэж гурвантаа уянгалан донгодох сонсогдоход Ванчиг бусдаас урьтаж:

	— Харав уу! Хөхөө донгодож байна. Манай «хөхөөнөөс» сайхан донгодож байна! гээд над руу харав. Тэд намайг ингэж нэрлэдэг юм. Тэгээд тэр:

	— Энэ модны орой өөд хар! Тэр байна гэж заалаа.

	Бид тоглоомоо орхиж, тэр зүг ажин харсаар эцэст саглагар модны оройд суугаа хөөрхөн жижиг цэнхэр шувууг олж үзэв. Өд сөдөө засаж, уянгалан донгодсоор байлаа. Хөхөө яасан гоё донгоддог шувуу вэ! Тэр өдрөөс хойш хэн ч надаас «хөхөөгөө өгөөч» гэж гуйж ирсэнгүй. Түүгээр ч барахгүй намайг «хөхөө» гэж хэн ч нэрлэхээ болив. Би үүнд яахан гомдох билээ дээ.

	 

	 

	 


Устай чулуу

	 

	Хаврын нарлаг нэгэн өдөр болов. Нямбуу бид хоёр үхэр бэлчсэн хойно тугалаа тууж Цахиуртайн худагнаас услаад Бөнжигнүүрт Бор толгойг чиглэв. Нямбуу бид хоёр тугал хариулж явахдаа Бор толгойгоос таван хошуу малын дүрстэй чулуу түүж «гэр барьж» тоглодог байв. Нямбуу намайг «мал таньдаггүй» гэж зэмлэнэ. Би Нямбууг «гэр бараа өөд нь татахыг мэддэггүй» гэж зэмлэнэ.

	Бид хоёр өрөөстэй тоглоом дээр очлоо. «Алдсан хэдэн адуугаа ойртуулж ирье!» гээд Нямбуу талийж одлоо. Би урьдын адил гэр зуурын юм хийж байснаа «ханаа солимоор» санагдаж бас л эрэлд гарав. Олон булцруутай барзгар цэгээн чулууг олзуурхан авч:

	— Нямбуу! Би эндээс ганц сайхан «азарга» худалдаж авлаа. Чи ирээд «адуундаа...» гэж хэлээд даллахад чулуун дотор ус цалгих дуу сонсогдов. Нямбуу ч тэр дороо л «давхиад» ирлээ. Нямбуугийн сэргэлэн бор нүд миний гайхсан харцтай тулгарч:

	— Яав! Чи л болсон хойно... «Азарга» гэж гайхуулаад байсан чинь «ухна» байв уу? гэхэд нь

	— «Азарга» гэж бодсон чинь ондоо юм олсон. Устай чулуу оллоо. Худлаа гэвэл чи чагна! гээд сэгсрэхэд

	— Байз, байз! Аль вэ би өөрөө барьж байгаад чагная!

	— За, за! Дүлий дүнбэ минь, сонсохгүй байгаа бол хохь чинь!

	— Чи ахиад нэг сэгсрээч! Би сайн чагная гэхэд нь бүр удаан сэгсэрч усны цалгих дууг Нямбууд сонсгоход:

	— Нээрээ тийм байна! ёстой устай чулуу олсон байна! гээд нүдээ эргэлдүүлэн, нусаа шурд хийтэл татаж, гарын араар хамраа сурмаг гэгч шудрав.

	Нямбуу ингэхээрээ нэг санал гаргадаг билээ.

	— Хоёулаа одоо хагалаад усыг нь нүдэндээ түрхчихье! Тэгвэл чи бид хоёр далдыг хардаг үзмэрч болно. Ёстой гоё! гэж Нямбуу хэлэв. «Устай чулуугаа яах билээ?!» гэж би бас л бодож байсан тул Нямбууд саналаа хэлэв.

	— За энэ чулууныхаа усаар Дуламсүрэнгийн нүдэнд хараа оруулна. Тэгээд Бөнжигнүүрт Бор толгойд дагуулж ирээд «Эндээс устай чулуу олсон юм. Ийм чулуугаар хонь, тийм чулуугаар адуу хийж тоглодог юм. Манай «гэр» энэ гээд л өдөржин тоглож байвал мөн гоё оо! гэж би хэллээ.

	— Наад чулуу чинь сохор хүнд хэрэг болохгүй. Аав «нүдтэй хүнийг үзмэрч болгодог» гэсэн болохоос «сохор хүнд хараа оруулдаг» гэж хэлээгүй гэж түүний эсэргүүцэхэд би:

	— Ямар ч л байсан Намгар өвөөд үүнийг өгнө гэж хэлэв.

	— Өө, яасан тэнэг амьтан бэ? Хэрэв чи бид хоёр далдыг хардаг болчихвол аавын алдсан адууг «тэнд байна» гэж яг хэлж өгөөд, танай аавыг гөрөөнд явахад нь «Та ийшээ битгий яв! Өнөөдөр тэнд ан алга! Харин тийшээ л хэдэн гөрөөс байна» гээд л шууд хэлдэг болно. Энэ хавийн бүх хүн чи бид хоёроос ирж юм асууна. Хэлж өгөөд л шанд нь голио чихэр домбон ёотон, үзэм аваад л... гэж Нямбуу үгээ давхцуулан хэлэв. Голио чихэр,домбон ёотон, үзэм нүдэнд харагдах шиг боловч Дуламсүрэнгийн өрөвдөлт байдал өөрийн эрхгүй намайг бас зовоов.

	— Юу ч гэсэн том хүнээс асууя! Хэрэв сохор хүнийг нүд оруулж чаддаггүй юм гэвэл хоёулаа нүдэндээ түрхээд хоёр аавдаа ч түрхэж өгье гэхэд минь

	— Өө, би бас нэг юм мартчихжээ. Устай чулуу олсноо хүнд хэлбэл ус нь ширгэчихдэг юм гэнэ билээ гэж тэр хэллээ.

	— Худлаа! Би чамд устай чулуу олсноо хэлсэн. Ус нь ширгээгүй л байна шүү дээ! гээд сэгсэрч үзүүлэхэд:

	— Чи бид хоёр цуг явсан юм чинь ямар хамаа байх вэ? Тэгээд чи Намгар өвөөд л өгөх гэж байгаа юм уу? гэж түүний хэлэхэд

	— Тийм ээ! гэтэл Нямбуугийн царай хувьсхийж

	— Чи өөрөө хүний үгэнд орохгүй юм. Би одоо хариад, хот айлынхандаа чамайг «устай чулуу» олсон гэж хэлнэ. Тэгэхлээр чиний наад устай чулууны чинь ус нь ширгэчихнэ дээ! гээд тэр гэрийн зүг гүйхэд «Устай чулууны ус ширгэнэ» гэдэг аймшигт бодол сэтгэл санааг минь эзэмдэж, нүдэнд нулимс гүйлгэнэв.

	— Нямбуу! Чи нааш ир! Чаддаг юм бол чи усыгнь асгалгүй хагал! гэхэд Нямбуу хэсэг зогссоноо над руу дөхөж ирээд

	— Нээрээ биз? гэв.

	— Нээрээ! Усыг нь асгачихвал чамайг аавд хэлнэ шүү! гэж би хариулав.

	— Чи өөрөө хагал! гэж тэр над руу түлхлээ.

	— Үгүй! Чи өөрөө хагална гэсэн шүү дээ гэхэд тэр:

	— Чи тэгвэл хэнд ч хэлэхгүй гэж амла! гэв.

	— Чи дуугай л хагал! гэхэд Нямбуу зориг орсон бололтой хавтгай хөх чулуун дээр устай чулуугаа тавьж чөмөг ташиж байгаа юм шиг болгоомжтой тоншоод хагалж дийлсэнгүй.

	— За тэр шүү. Чи хагалж чадахгүй! гэхэд минь

	— Энэ мууг юу байсан юм бэ гээд том чулуугаар цохих гээд хуруугаа харшиж орхив.

	Нямбуу нэрэлхсэндээ болоод уйлсангүй, царай нь минчийж чулуугаа дээр өргөж буулгатал устай чулуу бут үсрэн хэсэг шингэн юм наранд гялсхийгээд газрын хүрэн бор хөрсөнд уусаж орхив.

	Нямбуугийн гэмшингүй харц миний хөмхий зууж хөмсөг зангидсан харцтай тулгарав. Бид хоёрын нүдэнд нэгэн зэрэг нулимс цийлэлзэв. Эхлээд би, дараа нь Нямбуу дуу дуугаа аван гингэнэлдэв.

	 

	 


Буу

	 

	Надад чухам хэн өгснийг мэдэхгүй, тоглоомын модон буу байсан юм. Манай айлын Дарам ах өглөө болгон буугаа үүрээд анд мордож орой нь ганзага дүүрэн олзтой ирнэ. Би хурга хариулахдаа «буугаа» үүрч яваад үд гэхэд «ан» гэж баахан гонзгой чулуу цуглуулж ирнэ.

	Намайг бас тийм анчин болохоор Дарам ах надад аминчирхан, элдэв юм ярина. Тарвагыг яаж далладаг, чононы мөр хэрхэн хөөдөг, үд дундын халуунд ухаангүй унтаж байгаа чоныг хэрхэн авладаг зэрэг яриа нь одоо болтол миний санаанаас гардаггүй.

	Нэг өдөр Дарам ахын дүү Лодой айлчлан ирж, надад тоглож байх нэг найз нэмэгдсэнд миний баярласан гэж учиргүй. Лодой надаас хоёр ах. Зурмын нүхэнд тор тавих, ус цутгаж агнахдаа надаас илүү сурамгай байлаа.

	Нэг өдөр урьдын адил хурга хариулангаа «анд» явахаар тохиролцов. Хургаа ногоотой хонхорт тогтоогоод хоёул аавын дуранддаг овоон дээр гарвал цаахна талд нь шувуу суудаг байц хадан уул асарлан харагдахад

	— Хоёулаа «шувуу суудгийн» оройд гарч үзье гэв. Би дуртайяа зөвшөөрч, хад өөд мацав. Нэлээд дээр гарч явтал нэгэн хөмсөг хадны дороос сүр сар хийх чимээ гарч өндөр бор амьтан дэгдэн дүүлсээр одов. Лодойн хоёр нүд гялалзан нүүрт нь баясал тодорч «антай» газар байна даа. Саяных лав ахын агнадаг аргаль угалз байх гэв. Би маргасангүй. Хоёул цааш мацсаар нэгэн үхэр чулууны дэргэд хүрлээ. Алсын бараа ив илхэн тодорч манай гэр шаазангийн чинээ харагдаж, Билчирийн гол морины аргамж шиг санагдав. Гэнэт:

	— Чи-ш! Энд нэг амьтан байна гэж Лодой шивнэх шахам өгүүлсэнд, харвал соотон чихтэй жижигхэн амьтан, хэвтчихээд босож чадахгүй бололтой шөмбөгөр хошуугаа цорволзуулан байв.

	Аль вэ, «буугаа!» гээд мөрнөөс минь мулт татаж, хадан дээр шийрлэн шагайж шагайж, ядам хуруугаа хий дүүрсэн амандаа барьж байгаад пүнхийтэл «буудчихсанаа»

	«Үхсэнгүй шүү!» гэж үглэв. Тэгээд бас л дараа дараагаар

	— Түн түс түс! хэмээхэд хадны цуурай өлгөж авав.

	— За одоо ч дажгүй. «Шархтсан» байх гээд намайг хөтлөн мөнөөх амьтан тийш ойртоход шөмбөгөр хошуугаа цорволзуулан, нүд нь бүлтгэнэж босох гэж буй бололтой тэмүүлж, ямар нэгэн авиа гарах шиг болоход Лодой шаламгайлан толгой, нуруу руу нь модон буугаар дэлсэхэд хэсэгхэн номойров.

	— За одоо бүр алчих уу? гэж Лодой зүрхшээсэн байдалтай асуухад зэхэж байсан үгээ урсган:

	— Дахиж битгий цохь. Хоёулаа аваад харъя гэж намайг гуйхад Лодой зөрсөнгүй.

	Хоёул дамжлахад дөрвөн хөлөө тамирдангуй тийчилнэ. Хоёр бөөр нь түнхэлзэн байхыг бодоход лав амьд гэж итгэв. Хоёул үг дуугүй гэрийн зүг хурдлав. Хурга ишиг тоглож наадсаар Билчирийн гол дээр хэдийнээ ирчихжээ. Ээж гэрийн үүдэнд саравчлан зогсож байснаа дөхөж ирээд дуу алдан

	— Чоно нохой хүүлчихээ юу? Ямар ямааны ишиг вэ! Ээ халаг минь! гээд гүйж ирснээ:

	— Хүүе, та минь! Янгирын ишиг хаанаас олов. Дөнгөж гарсан нялх амьтан байна шүү дээ. Дамшгууд чинь нялх амьтныг эхээс нь салгаад яаж байгаа чинь энэ вэ? гээд бид хоёрын айсан харцтай тулгарч,

	— За миний хоёр хүү бушуухан гэрт оруул! Нохой барьчихаж магадгүй гэж тайтгаруулав. Ээж минь бид хоёроос илүү сандран, эвэр угжинд сүү хийж, аманд нь барихад дуртай дургүй хоёр залгиад бусдыг нь завжаараа цувуулав.

	— Нэг л амлаад авбал болох сон. Уулын амьтан мөртөө ямар туниа муутай юм бэ дээ. Та хоёр чулуу модоор гэмтээчхээгүй биз. Нялх амьтан харангадчих гэж байна шүү дээ гээд л ээж аль байдгаар бөөцийлсөн боловч түдэлгүй амьсгал хураахад гэрт байгаа юм үзэгдэхгүй болж нулимсан дунд баралзав.

	Маргааш нь урьдын адилаар хургаа бэлчээгээд явж байтал араас ээж дуудаж:

	— Миний банди «буугаа» мартчихаж шүү дээ гээд биеэс салгадаггүй модон бууг минь барьчихсан зогсож харагдахад

	— «Буу» хэрэггүй ээ! гээд чангахан хэлчих гэсэн боловч хоолой дээр нэг юм тээглээд дуулдахын төдий шивнэв.

	Гайтай муу модон буу байгаагүй сэн бол миний хариулж яваа хурга ишгэн дотор янгирын хөөрхөн ишиг дэгдэн дүүлж явах ч байсан юм билүү дээ, бүү мэд.

	 


"Хүн мод"

	 

	Аав минь байсхийгээд л сургуулийн түлээ хийнэ гээд ууланд явна. Хэд гурав хоногийн дараа буцаж ирээд хэдэн тэмээ хомнож сур татлагаа базааж аваад явна. Төдхөн бүдүүн бүдүүн дархи мод чиргүүлж дүнгэнүүлсээр ирнэ. Аавын энэ ажил үйлсийг гардалцан хийхийн хүслэн төрөвч балчирдахын зовлон даанч хэцүү. Нэг өдөр

	— Та яаж ганцаар ууланд мод хийж, энэ олон тэмээнд ачдаг юм бэ? гэхэд

	— Алтай хангай аавыг чинь түшиж, аав чинь алтай хангайгаа түшиж аль алиндаа тусалдаг юм гэлээ. Тэгснээ толгойг минь илээд «Хүн мод» гэж нэг юм байдаг юм даа гэв. Тэр өдрөөс хойш «хүн модны» учрыг тайлахын хүсэлд өөрийн эрхгүй хөтлөгдөж эхлэв. Аавыгаа урдын адил тэмээ хомнож эхлэхэд

	— Намайг дагуулаад явахгүй юу? гэв.

	Аав шуудхан:

	— Бор үрээгээ эмээллэ! гэв. Хонины бэлчээрээс холдоогүй хүлэг морь, тугал буцаахаас өөр ажилгүй бид хоёр ийнхүү анхны аянд гарлаа. Аав надад:

	— Эр хүн байна, тэмээ хөтөл! гэв. Би хонины борын нуруунд хазгайхан сууж, хэзээ язааны аянч эрийн дүр үзүүлж тэмээ хөтлөн, Эрдэнэ толгойн ар шилд аавын цагаалаад орхисон модон дээр ирлээ. Аав хамгийн захын бүдүүн модны дэргэд очоод:

	— Солби шарыг хөтлөөд ир! гэв.

	Би солби шарыг хөтөлсөөр зэхэж тавьсан хоёр модны хооронд оруулахад сөглөхийн зуургүй сурмаг гэгч нь хэвтээд өгөв.

	— За хоёул ачаад байдаг хэрэг гээд миний талын модыг өргөж тэгнээд:

	— Тэр ацтай хус аваад аль! гэлээ.

	Хуу халцарч холтосгүй болсон хусыг авч өгөхөд өргөсөн модоо тулж ацлаад намайг

	— Давхар түш! гэв.

	Аав шаламгайлан нөгөө талд нь гараад мод тэгнэж надаас тэнгийн гогцоо татлагыг авч бэхлэв. Дараа дараачийн тэмээг тийнхүү ачсаар бүгдийг ачаалав.

	Аав минь ихэд хөлөрч толгойноос нь уур савсаж байх нь Хасагт Хайрханы оройгоос үүл манан хөөрч байгаа юм шиг, ер бишийн харагдав. Буцах замдаа аав минь өхөөрдөнгүй харцаар ширтэн:

	— Миний хүү ч хүн болж л явна даа. Аавдаа мод ачилцаад... гэснээ:

	— «Хүн модны дайтай» болох арай л болоогүй байна гэлээ.

	Гэнэт «хүн мод» гэдэг үгийг сонсоод тэр гайхамшигт зүйлийн нууцыг тайлж чадаагүйдээ харамсаж:

	— Та надад «хүн модоо» үзүүлэхгүй, яав аа? гэхэд

	— Миний хүү хүн модтой хамжиж аавдаа мод ачилцсан шүү дээ гэв.

	Бодол санаанд минь ер бишийн сонин хачныг төрүүлж байсан хүн мод гэгч ердийн нэг ацтай тулгуур модыг хэлж байсанд сэтгэл дундуур санагдавч «нээрээ би тэмээний тэн өргөх яагаа ч үгүй байна даа» гэж бодов. Миний бодлыг нэвт харахын адилаар аав минь алсын цэнхэр уулсыг ажисхийж:

	— Эр хүн өсөж, эсгий сунадаг юм аа. Юу удах вэ дээ. Мөдхөн л аав шигээ том болно гэж намайг урамшуулаад, өөрийн эрхгүй сэтгэл хөдлөн, хөтөлж яваа хөсгөө эргэн хараад:

	— Хөөг, хөөг! хэмээн аянч эрийн дуу хадаав. Тэр дуунд сэргэх шиг тэмээнүүд маань суналзтал алхлав.

	 

	 


Жүүжүү эмээгийн одонгийн учир

	 

	Шинийн нэгний өглөө эртлэн босож, ээжийн хийж өгсөн шинэ дээлээ өмсөөд Жүүжүү эмээтэй золгохоор яаравчлав. Хот айлын дотор миний хамгийн дотнын хайртай хүн, ганц биеэр амьдран суудаг Жүүжүү эмээ билээ. Жүүжүү эмээ ч надад амь тавина. Хааяа буруу хэргийн учир ээж ааваас алганы амт үзэхэд намайг өмөөрдөг хүн Жүүжүү эмээ л байдаг. Тэр ч байтугай би бүүр жаахан байхдаа Жүүжүү эмээд «урвах» шахсан гэж аав ээж минь ярьдаг юм.

	Намайг гэрт нь ороход Жүүжүү эмээ хоймрынхоо авдрын өмнө ямар нэгэн юм хийж суулаа.

	— Амархан сайн байна уу. Сар шинэд сайхан шинэлэв үү? хэмээн золгохоор дөхөж очиход

	— Хөөе, хараач хөөе! Миний муу банди хэнээс ч илүү, Жүүжүүтэйгээ золгохоор ирлээ. Бүр том хүн шиг тэр мэндэлж байгааг нь хөөе! гэсээр золгож, хоёр хацрыг минь ээлжлэн үнсээд, дээш суухыг урив. Жүүжүү эмээ намайг том хүний адил зочлон хүндэлж хөл хөөрцөг боллоо.

	Хүүдээ бууз жигнэж өгнө гээд жигнүүр тавьж, гал өрдөв.

	Би ч ёс төртэй зочин хүний «буурь» зааж, гэрийн доторхыг нүд гүйлгэн харж суув. Жүүжүү эмээгийн гэрт нэмэгдсэн юмгүй ч гэлээ тооно, униныхаа шороо тоосыг гүвж, авсаархан тавилаа цэвэр цэмцгэр янзалсан нь нүдэнд дулаахан харагдана.

	Хоймрын авдар дээр гоё улаан хайрцагтай одон тавьсан нь нарны гэрэлд туяаран гялалзана. «Жүүжээ эмээ одонтой юм байжээ. Яагаад зүүдэггүй юм бол оо» гэж бодогдоод

	— Эмээ! Таныг сая сумын төв ороход чинь нэгдлийн дарга одон өгөө юү? гэхэд

	— Эмээд нь чамайг төрөхөөс өмнө бүр том дарга өгүүлсэн юмаа, хүү минь гэв.

	— Эмээ! Хүмүүс одонгоо зүүгээд явдаг юм байна билээ. Та энэ одонгоо зүүгээч, ёстой гоё доо! гэхэд

	— Болдоггүй юмаа хүү минь гээд галаа шилгээв.

	 

	* * *

	 

	Байтаг богдын нэргүй өндөрлөгийн хил хайчийн харуулд байлдагч Батхүү зогсож байлаа. Бороо зүсэрсээр л байлаа. Намрын сэрүү аль хэдий унаж, уулын оройгоор цас хаялна. Батхүүгийн шинель нэвтэрч, бие жиндүүлэвч хилчин хүний соргог мэлмийгээр бартаа ихтэй уулын хад чулуу, бут сондуулыг нэг бүрчлэн сэрэмжлэл ажна. Нисэн өнгөрөх мэт хоног сар улиран улирсаар цэргийн албанд гурав дахь намартай золгож яваа нь энэ билээ.

	Бат яг энэ мөчид төрсөн нутаг, төрүүлсэн ээжээ нэгэнтээ дурсав. «Ээж минь сайн л байдаг байгаа даа.Ойрдоо захиа ч бичиж амжсангүй. Ядахдаа энэ  уулын дээрэмчид, урвасан дайснууд амар заяа үзүүлэхгүй юм. Манай нутагт халуун намраараа байгаа даа. Түрүүчийн айлууд тал руугаа нүүж, таана, багалуураар малаа цатгаж байгаа.

	Самбуу ахын хэдэн хүүхэд сургуульдаа явах гэж хөл хөөрцөг болоод, зунжин цуглуулсан элдэв өнгийн чулуугаа миний чиний гэж булаацалдаж байгаа болов уу. Тэр хэдийг сургуульд явчихаар ээж минь гар мухардаж, ганцаардана байх даа...»

	Гэнэт хад асга нурах чимээ гарч, Батхүүгийн бодол нисэн одов. Буугаа гартаа авч харвал арваад янгир хаданд ташиж, ямар нэг чимээ авсан бололтой тургиж байснаа дэгдэн дүүлсээр дэргэд нь шахам ирээд Батхүүгээс үргэн хэдхэн цахилаад алга болов. «Ямар нэгэн жигтэй явдал боллоо» гэж бодоод зэргэлдээх харуулд нууц дохио өгөв.

	Эргэн тойрон дахин нам гүм болов. Гагцхүү зүсрэн шаагих бороон дусал нэгэн хэмээр ширжигнэн сонсогдоно. Болжмор хүртэл дуугаа хураажээ. Гэтэл Зайварын хөтөл хэмээн нэрлэгддэг сэрвэн хадны ониор зэвсэглэсэн жараад морьтон уван цуван гарч ирээд эргэн тойрныг ажин мориноос бууцгаав.

	Батхүү хайч харуулын нууц манаануудад дохио өгч нуувчинд цугларав. Байлдагч Цэвэгийг заставт хэл хүргүүлэхээр томилж, үйлдсэн хоёр нөхөртэй Батхүү хориглон хамгаалахаар байраа эзлэв.

	Дайсан ямар ч сэжиг аваагүй байснаа гэнэт Цэвэгийг харав бололтой бөөгнөрөн, арваад морьтон араас нь чиглэж мордоцгооход Батхүү:

	— Дөхөөд ирэхээр нь онь холбон галлана шүү... Эд олуулаа ч бид цөөдөхгүй. Сум тоолон устгана шүү! гэж нөхдөдөө анхааруулав.

	Тэд уулын тахтай морьдын туурай тачигнуулсаар манай гурвын хориглосон газрын аманд ороод ирэв. Тавиад метр ойртож ирмэгц нь гал нээж манай гурвын мэргэн суманд тэрхэн зуур дөрөв таван нь тэрийн унав. Бусад нь зугтаав. Батхүү амжиж хоёрыг бас устгав. Ард нь үлдсэн дайсны сүрэг морьдоо орхиод газрын бартаа дагаж давшлаа. Хүний олноор дайсан хүч түрэмгийлэн зай завсаргүй галлан давшсаар байв.

	Батхүүгийн нэг мэдэхэд өрөөсөн гар нь хөдөлгөж болохгүй болоод норсон шинелийн энгэр улам улам улаарав. Хоёр нөхрийн гал зогсжээ. Нэг хуаранд ижилдэн дассан үнэнч хоёр нөхөр нь дайсны суманд өртөж, Батхүү ганцаар шархтай үлдлээ.

	Батхүү шүд зуун байраа сольж галласаар байлаа. Дайсан улам бүр ойртож, хэн нэгний нь хахирган дуу чихэнд сонсогдоно. Батхүү өндийж буугаа хараалах гэтлээ дахин шархтлаа. Дайсан хашхиралдан дайрав. Батхүү зэхэж байсан гар бөмбөгөө дэлбэлэв.Тэр мөчид манай заставын нэмэгдэл хүч хүрэлцэн ирж, уулгалан довтолсон дайсан руу Ура! цуурайтуулан дайрлаа.

	 

	* * *

	 

	Жүүжүү эмээ яриагаа өндөрлөж, үрчлээ суусан нүүрэн дээрх урссан нулимсаа арчаад гүнээ шүүрс алдан:

	— Миний муу сөөсгөр үр эх орноо хамгаалах үйлст ингэж тэмцэж яваад эндчихсэн юм даа гэв.

	Жүүжүү эмээгийн өгсөн халуун буузыг ч мартаж орхиод, би яагаад ч юм бэ, бодолд дарагдсан байлаа. «Батхүү ах минь байсан бол өнөөдөр одонгоо зүүчхээд Жүүжүүтэй минь цагаалаад сууж байх сан. Дайн, дайсан гэгч ийм муухай ажээ» гэж Жүүжүү эмээтэй адил нэгэн зэрэг дүнсийж суулаа.

	 

	 


Сонгинын үр

	 

	Зуны амралтаар харихад аав минь нэгдлийн захиргаанаас хоёр зуун килограмм сонгино түүх даалгавар авсан байлаа. Дөнгөж гэртээ ирснийг хэлэх үү, аавтайгаа мориор юманд явна гэдэг нэн сайхан. Аавд ч нэмэр. Бид хоёр бөгтөр ягаан гэдэг хонины мориндоо ачихаар шуудай бэлдэж хамгийн их сонгинотой Мөстийн бэлчир тийш явлаа. Замдаа бид элдвийг ярилцаж явав.

	Аав эртний сонин хачин домог ярих нь баярлууштай.

	Аав ярьсан нь:

	— Урьд Мөстийн бэлчрийг лус савдагтай гэж байлаа. Үнэндээ ч эндээс манай нутгийнхан хоолондоо холих ширхэг сонгино ч авдаггүй байлаа.

	Тэр жил хязгаарт явж байсан олон цэрэг Мөстийн бэлчрийн ойролцоо буудаллаж гэнэ. Тэр хүмүүст хамт явсан нутгийн залуугаас, ойролцоо сонгино байдгийг дарга нь сонсоод хүнсэнд хэрэглэх сонгино түүж ирэхийг даалгасанд сүжиг бишрэлтэй залуу аргагүйн эрхэнд үнэнээ хэлэв. Тэгэхэд дарга нь:

	— «Монгол улсын цэргийн их жанжны тушаалаар миний бие сайхан хайрхан танаас сонгино залахаар ирлээ» гэж илтгээд л аваад ир! гэжээ.

	Цэргийн хүн тушаалаар юм хойно, даргынхаа тушаалыг давтаж Мөстийн бэлчрээс сонгино анх түүсэн гэлцдэг. Түүнээс хойш лус савдаг гэдэг нь арилж, эндээс сонгино түүдэг болсон юм гэснээ:

	— Миний хүү азтай хүү дээ. Одоо хамаг юм өөр болжээ. Та нарын үед хаана л бол хаана дандаа ном эрдэм суралцаж, дуртай мэргэжлээ сонгож байна. Ном үзэхээс гадна байгалийг судалж мэдэх хэрэгтэй шүү дээ. Зөвхөн л энэ Бандид уулыг хар! Орой нь усан болор, утаат болор, жонш, энгэр нь тэр аяараа үхрийн нүд, тошлог, ээ дээ мөн ч жаргалын өлгий шүү дээ. Гол нь судалж мэдээд, зөв хэрэглэх хэрэгтэй байна. Шинжилдэг улс нь ирвэл эндээс их л юм олно доо гэж хэллээ.

	Аав бид хоёр яриандаа болоод зорьсон газраа хэдийн ирснээ ч мэдсэнгүй. Мөстийн бэлчрийн гурван энгэрт зэрлэг сонгино сэрийлцэх нь эвэртэй олон ямаа хашчихсан юм шиг санагдав. Бид хоёр морьдоо чөдөрлөөд шуудайгаа аваад сонгино түүж эхлэв. Нуранги элсэрхэг хөрстэй газраас сонгино түүх шиг амархан ажил хаана байх вэ. Хэдэн шуудай дүүргээд эргэж хартал аав тэр дор өнөөх л газраа дөнгөж гурван шуудай дүүргээд ямар нэгэн юм хийж байгаа бололтой харагдлаа.

	«Миний ингэж шалмаг хөдөлмөрлөснийг аав хараад баярлаж байгаа байх даа» гэж бодсоор бууж очлоо.

	— Аав аа, би шуудайнуудаа дүүргэчихлээ. Нэмж түүх үү? гэлээ.

	— Хэрэггүй! Миний хүү мөн ч болчимгүй байна даа. Хэзээ нэг томоожно доо. Тун тусгүй юм хийж дээ гэхэд нь өнөөх лус савдаг санаанд ороод:

	— Аав аа, лус савдаг гэж одоо юу ч байхгүй шүү дээ гээд мэдэмхийртэл аав минь: 

	— Үрийг нь үлдээлгүй үндсээр нь таслаад хаячихаар дахиад сонгино ургахгүй шүү дээ гэж дурамжхан дуугарав.

	— Хойтон зун нь аавын түүсэн газарт сонгинын багсгар цагаан буурцаг гоолиг цоорын орой дээр бөндийлцөөд урьдын адил үй зайгүй багширч байхад миний түүсэн газар хар шан татан зурайж сэтгэлийг минь сэвтүүлж билээ.

	 

	 


Хоточ хар Нянгар минь

	 

	Манайх Дөрвөн тогоотын бэлчирт зусаж байлаа. Өвс ус тэнцүүхэн тэр нутагт хур бороо элбэг, газрын гарц ч сайхан, ёстой арван цагаан буян нь дэлгэрсэн зун боллоо. Буугаад сар болоогүй байхад хонь малын зүс сэргэж, өнгө нь дун цагаан болов.

	Зундаа сэрүүхэн байх тул ялаа батгана ч байхгүй хонь малд тавтай байлаа. Эргэн тойрон модтой уулаар хүрээлэгдсэн тул хир баргийн бороонд хонь уруудах ч үгүй.

	Аймшигтай нь гэвэл «Боохойн» аюул байсан юм. Зэлүүд энэ нутагт боохойн аюулын эсрэг давын өмнө тэмцэгч нь хоточ Нянгар минь байсан юм. Тэнд буусаар хонины хишиг ээлжлэх айлгүй өдөр бүр хонио хариулж зав чөлөөгүй байлаа.

	Нянгар хонь хаана л байна дагаж надтай өдөржин хонь хариулна. Заримдаа уйддаг юм уу гэмээр гэв гэнэтхэн тарвага зурам хөөцөлдөж нүхэнд нь оруулаад гүйж ирнэ. Манай хонь Нянгараас үргэнэ гэж байхгүй ижил дасал болсон байлаа. Үргэлж түрүүлээд хонь тогтоодоггүй даргай эвэртэй хөх ямааг захлах гэхэд Нянгар урд нь ороод хэд хуцахад арга буюу эргэнэ. Байсхийгээд л хоцроод байдаг шар халзан төлгийг хоцорч сүүлдэхийг нь андахгүй тууж ирнэ. Хад чулуу ихтэй бартаатай газар хонио тойрон алсуур сэрэмжлэн хаяглана. Хонь хотолсон үед ойролцоох өндөрлөгийг «сонгон» авч хэвтэнэ.

	Аав бид хоёр хоолоо хийж идээд би Нянгараа хооллохоор гарав. Баруун хойноос бараан үүл нүүгэлтэн багширч, хурын үнэр хамар цоргин сэвшээ салхинд өвсөн толгой халиурна. Нянгар намайг харчхаад урд Хөх толгой дээрээс хар хурдаар давхин ирж, идүүрт хийсэн хоолыг дор нь идчихээд урьдын адил надад эрхэлж цаг нөхцөөсөн ч үгүй буцаад явчхав.

	Аавын минь хэлдгээр «бороо орох нь ээ» гэж бодоод гэртээ ороход аав ангийн буугаа зүлгэж суулаа. Аав:

	— «Хонь бараанаар, чоно борооноор» гэдэг өнөө шөнө «боохой» хот эргэж мэднэ гэлээ. Эл байдал миний бяцхан зүрхэнд түгшүүр зарлах мэт санагдав.

	Түдэлгүй шөнө дөл болж, аянга цахилгаантай аадар цутгав. Нянгарын хуцах, чөдөртэй морьдын үүрсэх, хонь малын майлах давхцав. Аав бид хоёр хонио шагай мэт бөөгнүүлэн тогтоож, аав хүнгэнэтэл хашхиран чимээ өгөв. Аавын хашхирсан чимээгээр хоттой хонь налайж харин Нянгар хургаж хуцав. Хэсэг хором өнгөрсний дараа Хүнхэрийн голын боргио, ойн шуугиан, борооны шаагих хослон олон хөг аялгуу сонстоно.

	Аав бид хоёр гэртээ оров. Ямар нэг аймшигт амьтан гэрийн минь аль нэгтээ байгаа юм шиг санагдаж бие агзасхийв.

	—  Хэр баргийн боохой Нянгарыг байсан цагт хотонд хавьтах учиргүй дээ гэж хэлээд аав галаа өрдөв.

	Бороонд норж жихүүцсэн бие минь галын элчинд нозоорч хэсэгхэн дугхийтэл хоттой хонины сэрхийх чимээ, Нянгарын яншин боргоох сонсогдож би давхийн цочив. Аав буугаа шүүрч бид хоёр хаалгаар зэрэг шахам багтаж ядан гарав. Гарангуут аав хотондоо буу тавив. Буун дуунаар асгаран цутгасан бороо тасалдах мэт болж уул хад цуурай татав. Гагцхүү Нянгар ямар нэг амьтныг гүйцэн алдаж, уралцан хэмхэлдэх мэт хуцаж алслан холдов. Аав намайг

	— Гэртээ орж бай! гэлээ.

	Гэртээ ороод лаагаа асааж, галаа өрдөвч гэр маань нэг л бүлээцэх янзгүй. Гэтэл бороо намдаж аав ч орж ирэв. Нэг сэрэхэд тэнгэр цэлмэж, хэдийнээ үүр цайжээ. Би санд мэнд босож гадаа гарав. Хонь хэвтэртээ налайж даргай эвэрт хөх ямаа хотны захаас босоод ус болсон биеэ шилгээн суниаж байна. Нянгар алга л байна.

	Тэр өдөр аав морио юүлэнгээ хонио бэлчээж, би ганцаар гэртээ үлдэв. Хийх ажил олж цөхөөд, хажуугийн ууланд гишүү түүхээр гарав. Мөчрөөс салсан гишүү голдоо хүртэл нороод чулуу шиг хүнд болсон байв. Дархи модны нөмөрт бага шиг норсон гишүү цуглуулж явтал нүдний буланд бүртгэр хар юм тороход ахиулан харвал Нянгар урьд хөл нь доголчихсон ирж явав. Гүйсээр очвол, баруун нүднийхээ зовхийг завжныхаа дээхэн хүртэл хүүлүүлчихсэн, аймаар харагдав.

	Нянгар минь намайг хараад гийнаж гаслан дороо өнхрөөд өгөв. Түүнийг өрөвдөж хооллож сувилав. Хэдэн өдөр хэвтрээс босолгүй шарх сорвио долоож аргалсаар зовхины шархнаас бусад нь эдгэрэв. Нянгар энэ хугацаанд хонинд нэг ч удаа дагаж явсангүй. Гэрийнхээ хаяанд уяатай байдаг байлаа. Хонио хотлуулж ирэхэд гийнаж гаслаад царай алдчихсан амьтан байдаг байлаа.

	Нэг өглөө гаслаад байхад нь уяаг нь тавьтал урьдын адил хониныхоо араас дагаж одлоо. Би ч морио эмээллээд араас нь мордов.

	 

	 


Пионер

	 

	Батбаяр, Баасансүрэн хоёр хичээл тараад харих замдаа элдвийг хүүрнэн явлаа. Тэр хоёр нэг ангид сурдаг төдийгүй үзсэн харснаа үргэлж ярилцдаг нөхөд юм. Батбаяр үүрч явсан цүнхээ засаад:

	— Баасансүрэн! Аав хөдөө яваад урьд шөнө ирсэн гэв.

	— Аа, өглөөний надад өгдөг ааруулыг аав чинь авчирсан юм уу?

	— Тийм

	— Ёстой сайхан амттай ааруул байна билээ. Ааруулд яаж тийм гоё хээ угалз тавьдаг юм бол оо?

	— Тийм ааруулыг хорхой ааруул гэдэг юм. Сүүгээр тараг бүрж, таргаа буцалгаж аарц болгоод, аарцаа шахаж шар усыг нь авч чихэртэй холиод шүүрэн шанаганд хийж дэлгэц дээр шүүж авахаар тийм гоё хээ угалзтай юм шиг ааруул болдог юм гэж аав надад ярьсан.

	— Яасан догь арга вэ. Хөдөлмөр зусланд очоод хийвэл болох юм байна шүү дээ.

	— Хөөе! Аав хүндэт пионер болоод ирсэн.

	— Аав чинь хөдөлмөрийн баатар болсон юм уу?

	— Үгүй ээ! Аав Булган аймгийн Сайхан сумын анхны сурагч пионер юм гэнэ. Сургуулийнхаа ойд уригдаж очоод хүндэт пионерын улаан бүч, энгэрийн тэмдэгтэй ирсэн байна билээ.

	— Тэгвэл чи чинь аавтайгаа хоёул пионер. Ёстой мундаг аа!

	— Тийм ээ! Аав бид хоёр хоёулаа пионер!


Зураг

	 

	Таньдаг хүмүүс намайг зураач болно гэдэг байлаа. Энэ нь ор үндэсгүй үг биш юм. Сургуулийн алтан босго алхсан анхны жил билээ. Багш, дэвтрийн тал цагаан толгой бичиж өгөөд «хариад бичээрэй» гэхэд нь ар өвөргүй амьтны дүрс зураад зэмлүүлж байсан удаатай.

	Хүсэж хүлээсээр зургийн хичээлдээ би дандаа «тарган тав» авдаг байв. Зургаа орхилгүй зурсаар өнөөдрийг хүрлээ. Манай дүү будаг нь хатаагүй зарим зургийг минь баллаад хаядаггүй сэн бол бүх юм санасан ёсоор болдог байв. Нэг өдөр дүүдээ:

	— Хэрэв чи надад саад болж, түвэг тарихгүй бол чамд хөөрхөн юм зурж өгнө шүү гэж амлав.

	Ийм үг дуулсан дүү надаас яаж холдох билээ дээ. Дүүдээ, түүний хөөрхөн гэснийг нь зурав. Эхлээд туулай, тагтаа, унага,хэрэм,хөхөө ер нь тун олон юм зурлаа. Ний нуугүй хэлэхэд би залхаж гүйцлээ.

	— За болов уу? гэхэд

	— Одоо ганцхан зураг зураад аль гэнэ.

	— Юуны зураг?

	— Хөөрхөн нохойн зураг.

	— Гөлөг үү?

	— Үгүй ээ.Том нохой... хөөрхөн...

	— Том нохой чинь хаздаг. Зарим нь бүр зуудаг шүү дээ. Тийм нохой хөөрхөн гэж үү гэж би залхуурсандаа хэлэв.

	— Тэгвэл хаздаггүй хөөрхөн нохой зур гээд салдаггүй. Аргаа бараад шүдгүй юм уу гэмээр хавтгай нарийхан хоншоортой нохой зурж өгөв. Миний зурсан зургийг удаан харж байснаа:

	— Ах аа! Хөөрхий энэ нохой ганц ч шүдгүй болчхож! Хүн хаздаг шүдийг нь орхичхоод, хоол идэх шүдтэй нь зурж болох уу? гэлээ.


Атга арвай

	 

	Биднийг хичээл хийж байхад нэгдлийн дарга, захиралтай орж ирэв.

	— Бие томтойгоос нь арван хүүхэд болно гэж нэгдлийн дарга өгүүлэв. Захирал биднийг нүд гүйлгэн харж нэр цохсоор байв. Наймдахад нь миний нэрийг дуудлаа.

	Нэр гарсан хүүхэд дэмий л бие биеэ харж яах гэж буйг тааж ядна. Хажууд зогсож байсан Дамдин миний чихэнд «Нохой алуулах гэж байгаа юм» гэж шивнэв. Өвөл нь сумын төвийн золбин нохдыг устгасан. Одоо алаад байх нохой байхгүй болсон билээ.

	Нэгдлийн дарга биднийг өрөөндөө дагуулж ороод:

	— Та нар арвайн гурил идэх дуртай юу? гэж асуув. Ийм үг сонсоно гэж санаагүй юм чинь учрыг ойлгосон ч юмгүй байтал Дамдин:

	— Одоо ч өгсөн идэхэд бэлэн байна гэв. Дарга инээмсэглэн:

	— Дамдингаас бусад нь арвайн гурил идэх дургүй юм биз дээ гээд хариу хэлэхийн завдалгүй: — Ер нь шар тосонд багсарсан арвайд чихэр хольсон байхад ч дургүй хүн гарахгүй дээ. Тийм биз дээ хүүхдүүд ээ? 

	Бид нэгэн зэргээр

	— Тийм ээ гэлээ.

	— За хүүхдүүд ээ! Та нар хариуцлагатай чухал үүрэг гүйцэтгэнэ. Нэгдэлдээ арвай тарих анхны цуваанд туслалцана даа. Манай нэгдэлд улсаас таван шинэ трактор өгсөн. Юуны өмнө орон нутгийн нөхцөлд тааруулж арвайгаа тарина гэлээ.

	Ингээд анхаарч болгоомжлох зүйлийн талаар дэлгэрэнгүй ярьж «алтан арвай» хайрцгийн болзол танилцуулав. Нэгдлийн даргын өрөөнөөс гарч гэр гэртээ харьж, хувцсаа солингоо унд уугаад эргэж ирэхэд будаг нь ханхалсан таван трактор уур утаа савсуулан уралдах гэж байгаа юм шиг сүртэйхэн харагдана. Биднийг жолооч нарт хуваарилж, сумын төвийнхөн бяцхан цуглаан хийв.


Зорьсон газраа оройхон хүрч, майхан босгоод, өглөөний ажилд зэхэв. Бид жолооч ах нарын гарын үзүүрт гүйлдэж, юу л гэнэ түүнийг хийхээс биш толгой дааж хийх ажил алга байв. Өглөө эртлэн босож трактор асаахад нам гүм байсан Цахирын атар тал доргилон, болжмор шидсэн чулуу шиг энд тэндгүй өөдөө сөөргөө ниснэ

	Хүн бүхний сэтгэл нэг л ер бишийн баяр хөөрөөр бялхаж байв. Түдэлгүй нэгдлийн төвөөс арвайн үр ачсан машин, арав гаруй морьтон уралдах мэт шил даран орж ирлээ. Бидний ахлагч буржгар халимагтай агротехникч залуу өчигдөр орой нь бидэнд бишгүйдээ зааварласан тул газар хуваарилж өгөхийг хүлээж байлаа.

	Жолооч ах нар маань биднээс ялгаагүй яарч догдолж байгаа бололтой.

	— Анжсаа тохируулчихлаа шүү. За хө, заагаад өгөөрэй! гэцгээнэ.

	Жолооч ахтай эрэг боолт чангалалцаж байгаад нэг харахад аав минь алаг морио унаад ирчихсэн, инээмсэглээд зогсож байв. Урьдын адил би аавдаа эрхлэхээр гүйж очсонгүй. Энэ чухал ажилд тохоогдсон хүн чинь... Аав морио бөхөлж орхиод, бидэнтэй ирж мэндлэнгээ:

	— За яамай! Энэ Цахирын тал та нарын минь үед өгөөжөө хайрлах ёстой юм байж. Мөн ч арвин газар даа. Сар хэртэй ноцолдоод барах болов уу гэхэд агротехникч:

	— Их газрыг бодвол энэ юу байх вэ. Ердөө дөрөв хоногт л хагалж амжина гэв.

	Энэ шийдэмгий үг аавыг байтугай, намайг хүртэл эргэлзэхэд хүргэсэн юм. Анх нэгдэл байгуулахад нэгдлийн гишүүд нэгдлээ өөд татах гэж эрвийх дэрвийхээр хөдөлж, аав ч нийтээс хоцорсонгүй. Уужмын аманд гурван тогоо тариа тарих гэж хоёр сарлагийн шар тууж ирж билээ.

	Ургах нарнаас унах нарны хооронд хоёр шарын дөр хөтөлж, аав модон анжис залж атар хөрсний зоо нуруу сийчиж ядан гурав хоногт арай чүү барж билээ. Одоо бодоход сарлагийн шар хүчтэй ч гэлээ сүүлийн өдөр уул нуруу шиг сэрвээ нуруу нь хотолзож, уушги зүрх нь амаараа гарах гэж байгаа юм шиг хэлээ алд дэлэм унжуулж, аахилж уухилан сүүлчийн шан татахад гуйвж байсан сан. Хамар хатуутай хоёр шарын дөрд гарын алга цэврүүтэж, модон анжисны ир мөлийж билээ. Энэ үеэс эхэлж миний хамгийн амтархан иддэг арвайн гурил хэчнээн их хөлс хүчээр бий болдгийг мэдэрсэн юм.

	Агротехникч газар хэмжээд, хуваарилан өгч бид ажилдаа орлоо. Хүчит тракторын анжисны залуур дээр суухад аварга хөлгийг алсын гараанд жолоодон одох гэж байгаа шиг санагдана. Тэсэж ядан хүлээсэн ажил маань эхэллээ. Эх газрын минь үржил шимт хөрс ирт анжисны мөнгөлөг хошууны аясаар давалгаалж хөрвөнө. Эхэндээ бага зэрэг сандарсан боловч дасан дассаар нэлээд зүгшрэв. Эргэн харахад майхны хаяанд олон хүн гар даллан байна. Тэр хүмүүсийн дотор аав минь байгаа.

	«Цахирын тал та нарын үед өгөөжөө хайрлах ёстой юм байжээ» гэж аавын минь хэлэх сонсогдох шиг болов.

	Цэнхэр зэргэлээ наадан байдаг Цахирын шаргал тал тэр аяараа хүрэн эрээн хивс дэвссэн шиг үзэгдэнэ.

